
Fərrux yüksəkliyinin azad 
edilməsi hərbi-strateji zəfərdir

Bu gün Azərbaycanın daha bir 
ərazisində dövlət bayrağı dalğala-
nır. Xocalı rayonunun Fərrux kəndi 
Azərbaycanın tam nəzarətindədir. 
Fərrux kəndi Xankəndi şəhərindən 
32, Əsgəran qəsəbəsindən isə 16 
kilometr uzaqlıqda yerləşən dağətəyi 
ərazidir. İnzibati olaraq Xocalı 
rayonuna daxildir. Kəndin yaxınlı-
ğında Fərrux yüksəkliyi və eyni adlı 
göl var. Ehtimal edilir ki, Fərrux adı 
atəşpərəstlik dövründən qalmadır. 
Onun uğurlu, müqəddəs, mübarək, 
işıqlı insan, müdrik, cəsarətli, həqiqəti 
yalandan ayıran kimi mənaları var. 

1988-ci ildə Qarabağ hadisələri 
başlayandan Fərrux kəndində yuva 
qurmuş əsasən İrəvandan, Livandan, 
Suriyadan gəlmiş erməni silahlıları, 
muzdluları Ağdamın Cinli, Əlimədədli 
və digər yaxın kəndləri atəşə tutur, 
dinc insanları qətlə yetirir və yara-
layırdılar. Münaqişənin ilk illərində 
dəfələrlə ermənilər Fərruxdan Cinli 
kəndinə hücum etmişdilər. Münaqişə 
dövründə kənd və yaxınlıqdakı Fərrux 
yüksəkliyi xüsusi strateji əhəmiyyətə 
malik bir yer idi. 1993-cü ildən 2020-ci 
ilə kimi Ermənistan silahlı qüvvələrinin 
işğalı altında olmuşdu. Lakin 2022-ci 
il martın 24-də Azərbaycan Ordusu-
nun bölmələri kəndə daxil olmaqla 
işğala son qoydular. 

Bəs Fərruz yüksəkliyinin 
əhəmiyyəti nədədir? Mütəxəssislərin 
sözlərinə görə, Fərrux kəndi 
ermənilərin yaşadığı, Rusiya 
sülhməramlılarının nəzarət etdiyi 

Xankəndinə Azərbaycan hərbçilərinin 
yolunu açdığı üçün əhəmiyyətlidir. 
Fərrux yüksəkliyinin geri qaytarılması 
Xankəndinin iki addımlığında olmaq 
deməkdir və həmin ərazinin strateji 
əhəmiyyəti məhz bundan ibarətdir. 
Eyni zamanda, kənd ətrafındakı 
yüksəkliklərin alınması ilə Ağdam 
şəhəri və rayonun 9 kəndi düşmənin 
vizual nəzarətindən çıxarılmışdır, 
Xankəndi-Ağdərə avtomobil yoluna 
vizual nəzarət əldə olunmuşdur. 
Hərbi mütəxəssislərin sözlərinə görə, 
Azərbaycan Ordusunun yenidən bu 
ərazilərdə yerləşməsi Xankəndidə və 
digər ətraf ərazilərdə baş verənləri 
nəzarətdə saxlamağa imkan verəcək. 
Ekspertlər, həmçinin vurğulayırlar ki, 
Azərbaycanı narahat edən məqam 
bu ərazilərdəki təhlükəsizlik şəraiti 
və gələcəkdə Ağdam ərazisində 
aparılacaq infrastruktur layihələrə 
təhlükə törətmə riskinin olması 
idi. Xatırladaq ki, fevral ayında 
Azərbaycan Müdafiə Nazirliyi 
Tərtər, Xocavənd və Füzulidə 
yerləşən mövqelərinin Rusiya 
sülhməramlılarının müvəqqəti 
yerləşdiyi Azərbaycan ərazisindəki 
qanunsuz erməni silahlı dəstəsinin 
üzvləri tərəfindən fasilələrlə atəşə 
tutduğunu xəbər vermişdi. Mart ayının 
əvvəllərində isə nazirlik bildirmişdi ki, 
qanunsuz erməni silahlıları martın 
8-dən 9-na kimi Azərbaycanın Xocalı 
və Goranboy rayonlarında yerləşən 
mövqelərini atəşə tutmuşdular. Təbii 
ki, bu, belə davam edə bilməzdi və 

Azərbaycan bu qanunsuzluğa son 
qoydu. 

Fərrux yüksəkliyinin əhəmiyyətini 
erməni mütəxəssislər də etiraf edirlər. 
Məsələn, müxalifətin “Şərəfim var” 
fraksiyasından olan deputat Tiqran 
Abramyan Azərbaycan Ordusunun 
martın 24-də Xocalı inzibati rayo-
nunun Fərrux kəndini və kəndin 
ətrafındakı strateji əhəmiyyətli 
Daşbaşı yüksəkliyini nəzarətə 
götürməsindən narahatlıq keçirərək 
öz feysbuk səhifəsində yazır ki, 
azərbaycanlılar Fərrux kəndindən 
dayaq məntəqəsi kimi istifadə etmiş, 
dolama yollar çəkmişlər və onların 
da məqsədi Daşbaşı yüksəkliyinin 
müxtəlif hissələrinə çatmaq, da-
yanacaq əldə etmək və fasiləsiz 
təchizatı təmin etmək üçün onları 
möhkəmləndirməkdir. Onun sözlərinə 
görə, çoxlarının ərazi və strategiya 
baxımından Fərrux kəndinin və Daş-
başı dağ silsiləsinin nə olduğu barədə 
zəif təsəvvürü var: “Azərbaycan 
son irəliləyişi zamanı Daşbaşı dağı 
istiqamətində Fərrux kəndinin inzibati 
ərazisindən dəfələrlə böyük ərazini 
nəzarətinə götürüb. Bunu ona görə 

yazıram ki, bilmədən və ya bilərəkdən 
bəziləri Fərrux kəndini müzakirə 
obyektinə, yaxud prinsipial məsələyə 
çevirir, lakin Daşbaşı silsiləsinin ayrı-
ayrı hissələri Fərruxla müqayisədə 
çox mühüm strateji əhəmiyyətə 
malikdir”. 

Erməni deputat bildirir ki, 
azərbaycanlılar Fərruxdan aralıq zona 
kimi istifadə ediblər: “Azərbaycan 
öz qoşunlarını ilkin mövqelərinə 
qaytarmasa, o zaman bizim belimi-
zi qırmaq üçün hazırda Qarabağın 
bizim nəzarətimizdə olan hissəsində 
(Rusiya sülhməramlılarının nəzarət 
etdiyi Azərbaycan əraziləri – red.) 
görünməmiş vəziyyət yaranacaq”. 
Maraqlıdır, T.Abrahamyan indi anlayır 
ki, Azərbaycan Ordusu hələ 2020-ci 
ildə erməni faşizminin belini qırmışdı? 

Beləliklə, Fərrux kəndi və 
Fərrux yüksəkliyi erməni silahlı 
dəstələrindən təmizləndi. Əlbəttə, 
strateji yüksəkliyin azad edilməsi 
Qarabağın bəzi ərazilərindəki terror 
ünsürlərindən tam təmizlənənə 
qədər vaxtaşırı aparılacaq lo-
kal əməliyyatların davamı kimi 
qiymətləndirilməlidir. Azərbaycan 
rəhbərliyi bildirir ki, qanunsuz erməni 
silahlı birləşmələri Qarabağdan çıxa-
rılmalıdır. Türkiyə Prezidenti Rəcəb 
Tayyib Ərdoğan Özbəkistandan 
qayıdarkən jurnalistlərin sualla-
rını cavablandırarkən vurğula-
mışdır ki, Azərbaycan üçtərəfli 
bəyanatın müddəalarına əməl 
edir: “Qanunsuz erməni silahlı 
dəstələrinin Azərbaycanın Rusi-
ya sülhməramlılarının müvəqqəti 
yerləşdirildiyi Qarabağ bölgəsində 
son zamanlar törətdiyi təxribatlara 
cavab vermək lazımdır. Erməni 
birləşmələr Azərbaycan ərazisindən 
çıxarılmalıdır”. Qardaş ölkənin 
dövlət başçısı diqqətə çardırmışdır 
ki, Azərbaycan tərəfindən heç bir 
pozuntu yoxdur: “Üçtərəfli bəyanatın 
müddəalarına uyğun olaraq, erməni 
silahlılarının Azərbaycanın beynəlxalq 
səviyyədə tanınmış ərazisindən 
tamamilə çıxarılması təmin 
edilməlidir”. 

Səbuhi MƏMMƏDOV,  
“Xalq qəzeti”

Azərbaycan Ordusunun 44 gün davam edən İkinci Qarabağ 
müharibəsində  qələbəsi uğurlu hərbi-strateji planlaşdırmanın 
nəticəsidir. Döyüşlər Azərbaycan qoşunlarının Qarabağın ən 
mühüm yaşayış məntəqələrindən biri olan Şuşa şəhərini azad 
etməsindən sonra başa çatdı. 2020-ci il sentyabrın sonu-oktyab-
rın əvvəllərində, Azərbaycanın hərbi əməliyyatlarının çox erkən 
mərhələsində bu strateji şəhərin ələ keçirilməsi və Ermənistanın 
kapitulyasiyası ilə nəticələnəcəyi mümkün görünmürdü. Çoxları-
na elə gəlirdi ki, bu döyüşlər əvvəlkilər kimi ən çox Azərbaycanın 
bir sıra strateji əhəmiyyətli yüksəkliyi və bir neçə kvadratkilometr 
ərazini azad etməsi ilə başa çatacaq. Lakin strateji yüksək mövqedə 
yerləşən Şuşa şəhərinin azad edilməsi ilə Azərbaycan 30 illik 
münaqişəyə son qoydu. Hazırda ordumuz bəzi strateji yüksəklikləri 
ermənilərdən ələ keçirərək hərbi üstünlüyünü daha da gücləndirir, 
Qarabağı terror ünsürlərindən təmizləyir.

Gəncədə 31 Mart Azərbaycanlıların Soyqırımı 
Gününə həsr edilmiş elmi-praktik konfrans 
Elmi-praktik konfransda çıxış edən Gəncə 

Şəhər İcra Hakimiyyətinin başçısı Niyazi 
Bayramov bildirib ki, qədim tarixə malik olan 
Azərbaycan xalqı müxtəlif zamanlarda böyük 
faciələr və soyqırımlarla üzləşib. Bu dəhşətli 
hadisələrdən biri də 1918-ci ilin mart-aprel 
aylarında yaşanıb. Belə ki, Bakı və ətraf 
ərazilərdə azərbaycanlılar kütləvi şəkildə 
vəhşicəsinə qətlə yetiriliblər. Ermənilərin 
azərbaycanlılara qarşı soyqırımları 20-ci 
əsrin sonlarında bir daha təkrarlanıb. 1992-ci 
ilin fevralında ermənilər Xocalıda yerli əhaliyə 
qarşı yenidən soyqırım törədiblər. O, qeyd 
edib ki, 31 Mart soyqırımı faciəsinin araşdı-
rılması və həqiqətlərin dünyaya yayılması işi 
ümummilli lider Heydər Əliyevin təşəbbüsü 
ilə başlanılmışdır. 1998-ci il martın 26-da 
Heydər Əliyevin imzaladığı və böyük tarixi 
əhəmiyyət daşıyan “Azərbaycanlıların soyqı-
rımı haqqında” Fərmanla 1918-ci il 31 Mart – 
Azərbaycanlıların Soyqırımı Günü elan edilib. 

AMEA-nın Gəncə bölməsinin sədri, 
akademik Fuad Əliyev qeyd edib ki, 1998-ci 
il martın 26-da Heydər Əliyevin imzaladı-
ğı “Azərbaycanlıların soyqırımı haqqında” 
Fərman böyük tarixi əhəmiyyət daşıyır. 
Həmin tarixin öyrənilməsi istiqamətində mü-
hüm işlər görülmüş, çoxlu əsərlər yazılmış və 
əcnəbi dillərə tərcümə olunmuşdur. Son illər 
bu sahədə aparılmış araşdırmalar sayəsində 
çoxlu sayda yeni faktlar və sənədlər toplanı-

lıb. Quba şəhərində tapılan kütləvi məzarlıq 
bu faciənin qanlı epizodlarından biridir. 

Türkiyənin Gəncədəki Baş konsulu 
Zeki Öztürk çıxış edərək bildirib ki, xüsu-
si vəhşiliklə törədilən bu soyqırımı təkcə 
Azərbaycan xalqına qarşı deyil, həm 
də bütün türk dünyasına qarşı nifrətin 
təcəssümüdür. Bu, türk dünyasının problemi-
dir və buna görə də Türkiyə azərbaycanlıların 
ermənilər tərəfindən soyqırımına məruz qal-
ması məsələsində həmişə Azərbaycanla eyni 
mövqeyi tutur. Bir sıra tarixi faktlara nəzər 
salan Zeki Öztürk, faciə qurbanlarının əziz 
xatirəsini ehtiramla yad etdiyini bildirib, bütün 
şəhidlərə Allahdan rəhmət diləyib. 

Elmi-praktik konfransın davamında “31 
Mart soyqırımının Azərbaycan ədəbiyyatında 
əks sədası”, “31 Mart soyqırımı insanlığa 
qarşı törədilmiş cinayətdir”, “Ermənilərin 
soyqırımı siyasətinin tarixi kökləri”, 
“Azərbaycanlıların soyqırımına hüquqi-siyasi 
qiymət verilməsi” və “31 mart soyqırımı bəşər 
tarixində ən qanlı faciələrdən biridir” mövzu-
larında məruzələr dinlənilib. 

Sonda 31 Mart  – Azərbaycanlıların 
Soyqırımı Gününə həsr edilmiş elmi-prak-
tik konfrans iştirakçıları adından bəyanat 
səsləndirilib. 

Hamlet QASIMOV,  
“Xalq qəzeti”nin bölgə müxbiri

Gəncədə şəhər icra hakimiyyəti və AMEA-nın Gəncə bölməsinin birgə 
təşkilatçılığı ilə 31 Mart – Azərbaycanlıların Soyqırımı Gününə həsr edil-
miş elmi-praktik konfrans keçirilib.  Konfransda şəhər icra hakimiyyətinin 

başçısı Niyazi Bayramov, Türkiyənin Gəncədəki Baş konsulu Zeki Öztürk, AMEA-
nın Gəncə bölməsinin sədri, akademik Fuad Əliyev, YAP şəhər təşkilatının, ali 
məktəblərin, idarə-müəssisə və təşkilatların rəhbərləri, tələbə-gənclər iştirak 
ediblər. Əvvəlcə soyqırımı qurbanlarının və Azərbaycanın müstəqilliyi, su-
verenliyi və ərazi bütövlüyü uğrunda canlarından keçən şəhidlərimizin əziz 
xatirəsi bir dəqiqəlik sükutla yad edilib.

Samux rayonunda soyqırımı tədbiri 

Samux rayonunda qan yaddaşımızda dərin izlər buraxmış 
Azərbaycanlıların Soyqırımı ilə əlaqədar tədbir keçirilmişdir.

YAP Samux Rayon təşkilatında rayon 
icra hakimiyyətinin təşkilatçılığı ilə keçirilən 
tədbiri giriş sözü ilə icra hakimiyyətinin 
başçısı Alı Qocayev açaraq demişdir ki, tarix 
boyu xarici qüvvələrin havadarlığı ilə erməni 
qəsbkarları Vətənimizə və xalqımıza qarşı 
məkrli addımlar atmış, qırğın və soyqırımları 
törətmişlər. Belə qanlı olaylardan birinin də 
1918-ci ildə erməni daşnak-bolşevik birlikləri 
tərəfindən törədilən 31 Mart soyqırımı oldu-
ğunu bildirən Alı Qocayev bu qətliam zamanı 
azərbaycanlılara məhz milli mənsubiyyətinə 
görə divan tutulduğunu xüsusi vurğulamışdır. 
Natiq 31 Mart soyqırımına ulu öndər Heydər 
Əliyev tərəfindən gerçək hüquqi-siyasi qiymət 

verildiyini qeyd edərək bu hadisənin bir soy-
qırımı aktı olduğunu demişdir.

Rayonun Sərkar kənd orta məktəbinin 
müəllimi Günel Əhmədova, şəhər 1 saylı tam 
orta məktəbin müəllimi Raminə Həsənova 
və İnstitut qəsəbə orta məktəbinin müəllimi 
Dilarə Əsgərova çıxış edərək xarici ha-
vadarlarının dəstəyi ilə əzəli Azərbaycan 
torpaqlarında məskunlaşdırıldıqdan sonra 
ermənilərin daim soydaşlarımıza qarşı məkrli 
və təcavüzkar planlar həyata keçirdiklərindən 
danışmışlar.

Hamlet QASIMOV,  
“Xalq qəzeti”nin bölgə müxbiri

FHN-in Akademiyasında 31 Mart 
soyqırımının qurbanları anılıb

Fövqəladə Hallar Nazirliyinin Akademiyasında 31 Mart – Azərbaycanlıların 
Soyqırımı Gününə həsr olunmuş tədbir keçirilib.

Tədbirdə FHN Akademiyasının rəisi general-
mayor Baba Salayev, Milli Məclisin deputatı 
Soltan Məmmədov, Akademiyanın professor-
müəllim heyəti və kursantlar iştirak edib.

Əvvəlcə, soyqırımı qurbanlarının, 
dövlətimizin müstəqilliyi və ərazi bütövlüyü 
uğrunda canlarından keçmiş şəhidlərin əziz 
xatirəsi bir dəqiqəlik sükutla yad edilib.

Tədbiri giriş sözü ilə açan FHN Akademiya-
sının rəisi general-mayor Baba Salayev erməni 
millətçilərinin və onların havadarlarının son 
iki əsrdə azərbaycanlılara qarşı məqsədyönlü 

şəkildə həyata keçirdikləri soyqırımlardan 
ətraflı bəhs edib. O, bildirib ki, ötən əsrin 
əvvəllərində bolşevik-erməni silahlı dəstələrinin 
Azərbaycan torpaqlarında həyata keçirdikləri 
kütləvi etnik təmizləmə siyasəti nəticəsində on 
minlərlə günahsız azərbaycanlı qətlə yetirilib, 
xalqımıza qarşı XX yüzilliyin ən faciəli soyqırım-
larından biri törədilib. Qeyd olunub ki, ümum-
milli lider Heydər Əliyevin “Azərbaycanlıların 
soyqırımı haqqında” 1998-ci il 26 mart tarixli 
Fərmanında bu hadisələrə siyasi qiymət verilib 
və azərbaycanlıların ermənilər tərəfindən soy-
qırıma məruz qaldıqları ilk dəfə rəsmi şəkildə 
bəyan olunub. Azərbaycan Respublikasının 
Prezidenti cənab İlham Əliyev tərəfindən imza-
lanmış “Quba şəhərində “Soyqırımı memorial 
kompleksi”nin yaradılması haqqında” 2009-
cu il 30 dekabr tarixli Sərəncam Azərbaycan 
həqiqətlərinin beynəlxalq ictimaiyyətə çatdı-
rılması istiqamətində atılan mühüm addımdır. 
Akademiya rəisi Birinci vitse-prezident, Heydər 
Əliyev Fondunun prezidenti Mehriban xanım 
Əliyeva tərəfindən ölkəmizin tarixi ilə bağlı 
həqiqətlərin, xalqımızın haqq səsinin dünyaya 

çatdırılması istiqamətində həyata keçirilən iri-
miqyaslı layihələrin əhəmiyyətindən də danışıb.

Tədbirdə çıxış edən Milli Məclisin deputatı 
Soltan Məmmədov azərbaycanlıların soyqırımı 
gününün tariximizə XX əsrin qanlı hadisəsi kimi 
yazıldığını diqqətə çatdırıb. Baş vermiş faciənin 
tarixindən söz açan natiq bildirib ki, təcavüzkar 
siyasət yeridən, qanlı əməllərindən əl çəkməyən 
ermənilər öz havadarlarının köməyi ilə əzəli 
torpaqlarımızı işğal etməyi özlərinin əsas 
məqsədlərinə çeviriblər. Bildirilib ki, tarixi 
faciələrimizi gənclərimizin bilməsi və gələcək 
nəsillərə ötürməsi vacibdir. Deputat qeyd edib 
ki, ölkə başçısının apardığı müdrik siyasət 
nəticəsində güclü iqtisadiyyatımız və qüdrətli 
Ordumuz formalaşıb. Bunun nəticəsi olaraq 
cənab Prezident, Silahlı Qüvvələrin müzəffər 
Ali Baş Komandanı İlham Əliyevin rəhbərliyi ilə 
Azərbaycan Ordusu, Azərbaycan xalqı 44 gün 
ərzində böyük Qələbəyə nail olub, 30 ilə yaxın 
müddətdə erməni faşizminin əsarətində olan 
torpaqlarımızı azad edib.

“Xalq qəzeti”

Yüksək Texnologiyalar Parkında  
31 Mart – Azərbaycanlıların Soyqırımı 
Gününə həsr edilmiş tədbir keçirilib

AMEA Yüksək Texnologiyalar Parkında  
(YT Park) 31 Mart – Azərbaycanlıların Soyqırımı 
Günü ilə bağlı tədbir keçirilib.

Öncə 1918-ci ilin mart-aprel aylarında azərbaycanlılara 
qarşı törədilən soyqırımı qurbanlarının, həmçinin Azərbaycanın 
müstəqilliyi və ərazi bütövlüyünün qorunması uğrunda şəhid 
olmuş oğul və qızlarımızın əziz xatirəsi bir dəqiqəlik sükutla yad 
edilib.

Tədbirdə çıxış edən YT Parkın baş direktoru, iqtisad üzrə 
fəlsəfə doktoru Vasif Abbasov bildirib ki, 1918-ci ilin mart soyqı-
rımları öz amansızlığına və miqyasına görə təkcə Azərbaycan 
tarixində deyil, bəşər tarixində də ən qanlı faciələrdən biridir. 
Vurğulanıb ki, azərbaycanlıların soyqırımı təkcə Bakıda de-
yil, Şamaxı, Quba qəzalarında, Qarabağda, Zəngəzurda, 
Naxçıvanda, Lənkəranda, Gəncədə və digər bölgələrdə 
xüsusi qəddarlıqla həyata keçirilib. Bu ərazilərdə dinc əhali 
kütləvi surətdə qətlə yetirilib, şəhər və kəndlər yandırılıb, milli 
mədəniyyət abidələri dağıdılıb məhv edilib.

Baş direktor qeyd edib ki, daşnakların xalqımıza qarşı 
törətdikləri 31 Mart soyqırımının araşdırılması və həqiqətlərin 
dünyaya çatdırılması istiqamətində sistemli işə ümummilli 
lider Heydər Əliyevin təşəbbüsü ilə başlanılıb. Ulu öndərin 
“Azərbaycanlıların soyqırımı haqqında” 1998-ci il 26 mart 
tarixli Fərmanı ilə xalqımıza qarşı törədilmiş ağır cinayətlərə 
hüquqi-siyasi qiymət verilib. Ümummilli lider Heydər Əliyevin 
məqsədyönlü siyasəti bu gün Prezident İlham Əliyev tərəfindən 
uğurla davam etdirilir.

“Ermənilərin tarix boyu xalqımıza qarşı törətdikləri bütün 
cinayətlərin cavabı 2020-ci ilin sentyabrında başlayan və 
44 gün davam edən Vətən müharibəsində verildi. 200 ildən 
çoxdur ermənilərin “böyük Ermənistan” xülyası ilə törətdikləri 
vəhşiliklərin, şəhidlərimizin qısasını Azərbaycan Ordusu 
müzəffər Ali Baş Komandan İlham Əliyevin rəhbərliyi ilə döyüş 
meydanında aldı. Ermənistanın 30 il davam edən işğalına son 
qoyuldu, ölkəmizin ərazi bütövlüyü bərpa edildi”, – deyə Vasif 
Abbasov vurğulayıb.

Tədbirdə digər çıxış edənlər soyqırımlarının tarixi kökləri və 
multikultural dəyərlərə təsirindən bəhs edib, YT Parkın Vətən 
müharibəsi dövründə orduya göstərdiyi dəstəkdən söz açıblar.

Sonda 31 Mart – Azərbaycanlıların Soyqırımı Günündən 
bəhs edən videoçarx nümayiş olunub.

Qabil YUSİFOĞLU,  
“Xalq qəzeti

Azərbaycan ilə Çin arasında diplomatik 
münasibətlərin qurulmasının 30 illiyinə 
həsr olunmuş rəsm müsabiqəsi başlayır

Çinin Azərbaycandakı səfirliyi, Azərbaycan Dövlət İnformasiya Agentliyi 
(AZƏRTAC) və Bakı Dövlət Universitetinin nəzdində fəaliyyət göstərən Konfutsi 
İnstitutu Çin dili və mədəniyyətini sevən, iki ölkə arasında əməkdaşlıq əlaqələrinin 
inkişaf proseslərini yaxından izləyən şəxsləri “Dostluq və gələcək” mövzusunda rəsm 
müsabiqəsinə dəvət edir. 

AZƏRTAC xəbər verir ki, Azərbaycan ilə 
Çin arasında diplomatik münasibətlərin qurul-
masının 30 illiyinə həsr olunan müsabiqənin 
keçirilməsində məqsəd iki xalq arasında dostluq 
münasibətlərinin inkişafını dəstəkləməkdir.

Müsabiqəyə rəsmlərin qəbulu aprelin 1-dən 
30-dək aparılacaq. Mükafatlandırma mərasimi 
mayın 25-27-də təşkil olunacaq. Rəsm işləri 
müsabiqənin mövzusuna uyğun olmalıdır. 
Rəsmlər yağlı boya, sulu boya, akvarel, karan-

daş ilə çəkilə bilər.
Müsabiqə azyaşlılar və böyüklər olmaqla iki 

qrup üzrə aparılacaq. Hər iki qrupun qalibləri 
mükafatlandırılacaq.

İştirakçılar işlərini confuciusinstituteb-
du@gmail.com elektron poçt ünvanına 
göndərməlidirlər.

Əlavə məlumat almaq üçün bu nömrələrlə 
- (+994) 505986215; (+994) 558634131 əlaqə 
saxlamaq olar.

